
· Cariad yw gwraidd y ffydd Gristnogol (Ioan 3:16). Yn sgîl cariad daw cyfrifoldeb – nid siarad a gwylio ond gwneud; dangos y cariad trwy weithredoedd (Iago 1:27).
· Mae gofalu am eraill yn hanfodol i gymdeithas lwyddiannus. Dywedir y gellid mesur cymdeithas wâr wrth y ffordd y mae’r henoed a phlant yn cael eu trin – sef aelodau mwyaf agored i niwed yn y gymdeithas.
Gofalu am y teulu
· Mae gan bawb gyfrifoldeb i ofalu am eu teuluoedd. Yn ein hoes ni, gwelwn nifer cynyddol o unigolion yn esgeuluso eu cyfrifoldebau ac yn gwrthod gofalu am eu plant, eu gwŷr/gwragedd neu rieni (1 Tim.5:8).
· Dylai rhieni ofalu am anghenion corfforol ac emosiynol eu plant. Rhaid eu dilladu, bwydo a’u haddysgu.  Rhaid caru plant a rhoi amser iddynt er mwyn iddynt allu datblygu eu cymeriadau a darganfod eu lle yn y gymdeithas.
· O fewn rhai teuluoedd mae aelodau anabl neu aelodau sy’n dioddef o salwch hirdymor. Mae rhaid sicrhau gofal i bawb o fewn yr uned deuluol.  Wrth i rieni neu aelodau eraill o’r teulu heneiddio mae unigolion yn gorfod ateb cwestiynau newydd, ‘Pwy sydd am ofalu am mam/dad yn ei henaint?’ (Ex.20:12).
· Yn ddyddiol ar y teledu ac yn ein papurau newydd, darllenwn am ddioddefaint plant a henoed oherwydd creulondeb, trais ac esgeulustod.  Mewn rhai rhannau o gymdeithas mae gofalu am eraill wedi mynd yn angof.
Gofal yn y gymdeithas leol
· Mae gan y mwyafrif o bobl gymdogion.  Mae gan bobl gyfrifoldeb i ofalu am y bobl o’u cwmpas.  Nid yw’r cyfrifoldeb yma cyn gryfed â gofalu am eich teulu, ond eto da o beth yw i bobl ofalu am eraill o fewn eu cymdeithas glos (Luc 10:27b).
· Mae nifer o elusennau yn gwneud gwaith da yn gofalu yn y gymdeithas.  Maent yn dibynnu ar gyfraniadau gwirfoddol, a gall y mwyafrif o unigolion roi arian at y gwaith.  Mae Byddin yr Iachawdwriaeth yn gweithredu er lles tlodion ac anffodusion cymdeithas ers 1865 (1 Ioan 3:17).
· Mae Help the Aged yn annog pobl i gadw llygaid ar eu cymdogion hŷn.  Yn eu hadroddiad diweddara dywedant bod 50% o bobl dros 75 oed yn byw ar eu pennau eu hunain, ac mae llawer o henoed yn teimlo’n unig. Treuliodd dros 500,000 o henoed ddiwrnod Nadolig ar eu pennau eu hunain yn 2006.
· Mae’r llywodraeth yn paratoi a threfnu gwasanaethau cymdeithasol sydd i fod i ofalu am yr anghenus . Oherwydd maint eu gwaith mae problemau yn codi. Cofiwn helyntion Victoria Climbié, Baby P a Shannon Matthews.  Roeddent i gyd wedi bod o dan ofal y gwasanaethau cymdeithasol.

Globaleiddio gofal
· Efallai na allwn fynd i Darfur, Sudan neu Malawi i helpu, ond gallwn gefnogi elusennau gwahanol yn ariannol. Mae nifer ohonynt yn ceisio gofalu am bobl mewn gwledydd tramor.
· Mae elusennau fel World Vision ac Action Aid yn rhoi cyfle i bobl Prydain noddi plentyn o wlad tramor a helpu eu cymdeithas gyfan wrth wneud hynny (Iago 2:14-16).
Anghenion pobl
· Mae pawb angen lluniaeth yn ddyddiol. Mae pobl angen dillad a chysgod rhag tywydd gwael. 
· Crëwyd pobl i fod yn rhan o gymdeithas, felly mae pobl angen cwmni.  Yn ogystal, er lles eu hiechyd meddyliol, mae pobl angen eu trin â pharch. Rydym i gyd angen teimlo’n ddiogel a gwerthfawr (Math.7:12).
· Mae gofalu am eraill yn waith mawr a phwysig: nid yw’n waith hawdd (Gal.6:2).
Testunau Trafod
1. Y teulu yw’r uned gofal sylfaenol. Wrth i deuluoedd chwalu, mae popeth yn dioddef. Sut mae dysgu/dangos i bobl bod angen iddynt ofalu am eu teuluoedd?
2. Mae’r llywodraeth yn sôn am Ofal yn y Gymdeithas. Ym mha ffyrdd y gallwn ofalu am bobl eraill yn ein cymdeithas? Ydych chi’n gofalu am rywun?
3. Mae digon o esiamplau o ddiffyg gofal. Beth yw gwraidd difaterwch pobl?

Gofalu am eraill


Braslun o’r safbwynt Cristnogol


























Noddwyd gan Ebeneser, Caerdydd (Cynllun Agape)

Mae taflenni eraill yn y gyfres  ar Anabledd, Henoed, Arian, Bod yn Rhieni a Gwirfoddoli.

